ՏԵՂԵԿԱՆՔ
ԾԽԵԼՈՒ ԴԵՄ ՊԱՅՔԱՐԻ ՌԱԶՄԱՎԱՐՈՒԹՅՈՒՆԸ ԵՎ ԱՅԴ ՌԱԶՄԱՎԱՐՈՒԹՅԱՆ 2017-2020 ԹՎԱԿԱՆՆԵՐԻ ՄԻՋՈՑԱՌՈՒՄՆԵՐԻ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ    ՀՀ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԻԾ 

     1.Իրավական ակտի անհրաժեշտությունը (նպատակը)

2004 թվականի հոկտեմբերի 12-ին Հայաստանի Հանրապետության Ազգային ժողովի կողմից վավերացվել է Առողջապահության համաշխարհային կազմակերպության Ծխախոտի դեմ պայքարի մասին շրջանակային կոնվենցիան, որի նպատակն է միջազգային, ազգային և տարածաշրջանային  մակարդակներում իրականցվող ծխախոտի դեմ պայքարի  միջոցառումների  օգնությամբ ներկա և ապագա սերունդներին պաշտպանել մարդկանց առողջության համար ծխախոտի օգտագործման և ծխախոտի ծխի ազդեցության քայքայիչ հետևանքներից:   

Ծխելու դեմ պայքարի ռազմավարությունը և այդ ռազմավարության 2017-2020 թվականների միջոցառումների ծրագրին հավանություն տալու մասին    ՀՀ կառավարության արձանագրային որոշման ընդունումը պայմանավորված է հանրային առողջության պահպանմանն ու ամրապնդմանը,  ոչ վարակիչ հիվանդություններով պայմանավորված հիվանդացության և մահացության ցուցանիշների նվազեցման անհրաժեշտությամբ:

1.1 Կարգավորման ենթակա հարաբերությունների ներկա վիճակը և առկա հիմնախնդիրները

Ծխախոտի օգտագործումը Հայաստանի Հանրապետությունում  հանրային առողջապահության հիմնական խնդիրներից մեկն է:  Ծխախոտի օգտագործման հետևանքով առաջացած ոչ վարակիչ հիվանդությունների հիվանդացության և մահացության բարձր ցուցանիշները առողջապահական և տնտեսական լուրջ խնդիրներ են ստեղծում: 

Համաձայն ՀՀ առողջապահության նախարարության Առողջապահության տեղեկատվական վերլուծական կենտրոնի և ՀՀ Ազգային վիճակագրական ծառայության 2014 թվականի պաշտոնական տվյալների, Հայաստանի Հանրապետության բնակչության շրջանում առավել տարածված ոչ վարակիչ հիվանդություններից մահացության բեռը կազմում է մոտ 80%, ընդ որում մահացության բուրգում արյան շրջանառության համակարգի հիվանդությունները զբաղեցնում են առաջին տեղը` 48%, որոնց հաջորդում են չարորակ նորագոյացությունները` 20.6%, շաքարային դիաբետը` 4.8%, վնասվածքները, թունավորումները և արտաքին պատճառները` 4.7%, թոքերի քրոնիկ օբստրուկտիվ հիվանդությունները (բրոնխիտ, ասթմա, քրոնիկական այլ թոքային և բրոնխոէկտատիկ հիվանդություններ)` 3.6%: 

Համաձայն ապացուցողական բժշկության տվյալների, ոչ վարակիչ հիվանդությունների զարգացումն ասոցացվում է կենսակերպային առանձնահատկությունների և դրանց հետ կապված ռիսկի գործոնների, ժառանգական առանձնահատկությունների հետ, որոնք ունակ են արագացնել հիվանդության զարգացումը: Բնակչության առողջության վիճակի վրա ռիսկի գործոնների վնասակար ազդեցությունն արտահայտվում է ոչ թե անմիջապես, այլ համեմատաբար, երկար ժամանակահատվածում: 

Ոչ վարակիչ հիվանդությունների զարգացման ռիսկի գործոններից է նաև ծխախոտի օգտագործումը:  

Համաձայն 2012 թվականին առողջապահության համակարգի գործունեության գնահատման ծրագրի շրջանակում իրականացված հետազոտության,  Հայաստանում 20 տարեկան և բարձր տարիքի ամեն օր ծխող տղամարդկանց քանակը կազմում է 55,5%: Ծխախոտի օգտագործումն ըստ սոցիալ-ժողովրդագրական խմբերի ակնհայտորեն ցույց են տալիս, որ ծխախոտի օգտագործումը տղամարդկանց շրջանում թռիչքաձև աճում է 15-19 տարիքային խմբից 20-29 տարիքային խումբ անցնելիս: Ըստ տարիքի ծխախոտի օգտագործումը տղամարդկանց մոտ հասնում է  առավելագույնի 30-39 տարեկանների շրջանում, և աստիճանաբար սկսում է նվազել: 70 տարեկան և բարձր բնակչության շրջանում ամեն օր ծխողների քանակը ընդամենը 26% է:
Հայաստանի Հանրապետությունում մի շարք իրավական ակտերում առկա են բազմաթիվ բացեր, ինչպես նաև առկա են ուղղակի որևէ իրավական կարգավորում չունեցող խնդիրներ, մասնավորապես. «Ծխախոտի իրացման, սպառման և օգտագործման սահմանափակումների մասին» Հայաստանի Հանրապետության 2004 թվականի դեկտեմբերի 24-ի ՀՕ-72-Ն օրենքի 11-րդ  հոդվածի  4-րդ մասը  ամրագրում է նաև  ծխախոտի ծխից  չծխող  մարդկանց առողջությանը սպառնացող վտանգը կանխելուն ուղղված  նորմեր: Մասնավորապես, առաջին  անգամ  ամրագրվել է,  որ ռեuտորաններում,  uրճարաններում  եւ  հանրային uննդի այլ կազմակերպություններում ծխելու համար կարող են  լինել առանձնացված տարածքներ,  հատվածներ, գոտիներ: 

Օրենքի 11-րդ հոդվածի մեջ որոշ պարագրաֆների  հստակեցման  անհրաժեշտություն կա:  Մասնավորապես, 11-րդ  հոդվածի 4-րդ  մասը իմպերատիվ  հրամայական ոճ  չունի,  որը  չի  բխում  նաև «Իրավական ակտերի մասին» ՀՀ օրենքի պահանջներից: «Կարող է» բառի կիրառումը թույլ է տալիս  ենթադրել,  որ  ռեuտորաններում,  uրճարաններում  և հանրային uննդի այլ կազմակերպություններում ծխելու համար կարող են և  չլինել առանձնացված  տարածքներ, հատվածներ, գոտիներ, այսինքն հստակ ամրագրված չեն ՀՀ սահմանադրությունից բխող, իր առողջության համար  բարենպաստ և ծխից  ազատ շրջակա միջավայրում գտնվելու` մարդու իրավունքի  կիրառման մեխանիզմներ: Օրենքն ենթադրում է նաև պատաuխանատվություն «Ծխախոտի իրացման, սպառման և օգտագործման սահմանափակումների մասին» ՀՀ    օրենքով   ամրագրված   պահանջների  խախտման   համար: Մասնավորապես, oրենքով նախատեuված դրույթները խախտող յուրաքանչյուր իրավաբանական և  ֆիզիկական  անձ  ենթարկվում  է պատաuխանատվության` Հայաuտանի Հանրապետության oրենքով uահմանված կարգով: «Ծխախոտի  իրացման, սպառման  և  օգտագործման սահմանափակումների  մասին» ՀՀ  oրենքի դրույթների  նկատմամբ վերահuկողությունն իրականացնում են ՀՀ կառավարության լիազորված մարմինները: Սակայն սահմանված չեն «Ծխախոտի իրացման, սպառման և օգտագործման սահմանափակումների մասին» ՀՀ oրենքի դրույթների  նկատմամբ  վերահuկողություն  իրականացնող մարմինները և  մշակված չեն վերահսկողության իրականացման մեխանիզմները: Օրենսդրությունը   չի  կանոնակարգում  ծխելը փակ աշխատանքային վայրերում, որը սահմանված Է Կոնվենցիայի 8-րդ  հոդվածի լույսի ներքո: «Ծխախոտի իրացման, սպառման և օգտագործման սահմանափակումների մասին» օրենքում ամրագրված «Հիմնարկների, կազմակերպությունների ղեկավարները համապատասխան  միջոցներ  են ձեռնարկում»,  «փակ  աշխատանքային տարածքներում ծխախոտի գործածության  համար»  և  «անհատական փակ աշխատանքային  տարածք» սահմանումները հստակեցման կարիք ունեն:
Օրենքում ամրագրված չեն նաև ներկայումս լրջագույն խնդիր հանդիսացող էլեկտրոնային սիգարետների եզրույթը և վերջինի շրջանռության հետ կապված առանձնահատկությունները: Օրենքը չի անդրադառնում նաև «ծխախոտի երկրորդային ծխի» եզրույթին և վերջինիս կարգավորումներին:

Ծխախոտի և  ծխախոտային արտադրատեսակների գովազդի հետ կապված հաջորդ հիմնախնդիրն այն է, որ «Գովազդի մասին» ՀՀ օրենքով ամրագրված չէ  ծխախոտային արդյունաբերության գովազդի սահմանափակումները: Այդ  պարագայում ակնհայտ է ՀՀ օրենսդրության բացը, քանի որ «Ծխախոտի իրացման, սպառման և օգտագործման սահմանափակումների մասին» ՀՀ օրենքի  4-րդ հոդվածն ամրագրում է, որ ծխախոտի և ծխախոտային արդյունաբերության գովազդի հետ կապված հարաբերությունները կարգավորվում են «Գովազդի մաuին» Հայաuտանի Հանրապետության oրենքի  պահանջներին համապատաuխան, իսկ «Գովազդի մասին» ՀՀ օրենքը կարգավորում է միայն ծխախոտի գովազդը և չի ամրագրում ծխախոտային արդյունաբերության, ծխախոտի ֆիրմային անվանումների գովազդի որևէ սահմանափակում: Օգտվելով օրենսդրական  նման  բացից, ծխախոտի արտադրությամբ  և իրացմամբ զբաղվող սուբյեկտները փորձում  են շրջանցել ծխախոտային արտադրատեսակների   գովազդի սահամանփակումները   և   գովազդել ծխախոտի  արտադրությամբ զբաղվող  ընկերությունների ֆիրմային անվանումներն  ու ծխախոտային արտադրատեսակների անվանումները (քողարկված գովազդ):
2016 թվականի հոկտեմբերի 4-ին ՀՀ Ազգային Ժողովի կողմից ընդունված ՀՀ հարկային օրենսգրքով վերանայվել են ծխախոտի արտադրանքի ակցիզային հարկի հարկման բազան և դրույքաչափերը: Մասնավորապես` ՀՀ հարկային օրենսգրքով սահմանվել է, որ ծխախոտի արտադրանքի ակցիզային հարկով հարկման բազա է համարվում ոչ թե միայն ծխախոտի արտադրանքի քանակը, այլ ծխախոտի արտադրանքի քանակը և ծխախոտի արտադրանքի տուփի վրա ՀՀ կառավարության սահմանած կարգով մակնշված՝ ծխախոտի արտադրանքի առավելագույն մանրածախ գինը` առանց ԱԱՀ-ի և ակցիզային հարկի: Բացի այդ, ՀՀ հարկային օրենսգրքով Եվրասիական տնտեսական միությունում իրականացվող ակցիզային հարկի դրույքաչափերի ներդաշնակեցման քաղաքականության ներքո՝ մինչև 2021 թվականը, տարեկան 15 տոկոսով շարունակաբար բարձրացվելու են ծխախոտի արտադրանքի համար նախատեսված ակցիզային հարկի դրույքաչափերը: Սակայն ԱՀԿ Ծխախոտի դեմ պայքարի Կոնվենցիայով հարկային օրենսդրությանը վերաբերող պահանջները ապահովելու նպատակով դեռևս անհրաժեշտ է աշխատանքներ իրականացնել:
 Հիմք ընդունելով վերոհիշյալը,  նախատեսվող օրենսդրական դաշտի վերանայումը և լրամշակումը  կնպաստեն  ծխախոտի օգտագործման կրճատմանը, առողջության ցուցանիշների բարելավմանը, ոչ վարակիչ հիվանդությունների տարածվածության և մահացության նվազեցմանը: 

Նախագծի ընդունումը կնպաստի հանրային առողջության պահպանմանն ու ամրապնդմանը;

1.2 Առկա խնդիրների առաջարկվող լուծումները

Որպես հիմնախնդրի լուծում, առաջարկվում է ընդունել Ծխելու դեմ պայքարի ռազմավարությունը և այդ ռազմավարության 2017-2020 թվականների միջոցառումների ծրագրին հավանություն տալու մասին    ՀՀ կառավարության արձանագրային որոշումը, որով կնախանշվեն ՀՀ կառավարության ծխելու դեմ պայքարի գերակայությունները, որոնք գերակշիռ մասով ուղղված են լինելու ծխախոտի իրացման, սպառման օգտագործման բազմոլորտային սահմանափակումների սահմանմանը (հարկային օրենսդրության վերանայում, օգտագործման համար արգելված վայրերի ընդլայնում, իրազեկման արդյունավետ գործիքների մշակում և այլն):
        2. Կարգավորման նպատակը և բնույթը  

Նախագծի ընդունման նպատակն է  պահպանել բնակչության առողջությունը և նվազեցնել ոչ վարակիչ հիվանդությունների հիվանդացության ցուցանիշները` կրճատելով ծխախոտի օգտագործման տարածվածությունը:  
       3. Իրավական ակտի կիրառման դեպքում ակնկալվող արդյունքը 

Ծխելու դեմ պայքարի ռազմավարությունը և այդ ռազմավարության 2017-2020 թվականների միջոցառումների ծրագրին հավանություն տալու մասին ՀՀ կառավարության արձանագրային որոշման նախագծի ընդունմամբ ակնկալվում է նվազեցնել ծխախոտի օգտագործումը բնակչության շրջանում`  նվազեցնելով ոչ վարակիչ հիվանդությունների առաջացման ռիսկը: 

